
Dronat në Bujqësi
Kalimet nga një bujqësi tradicionale në moderne po paraqesin kthesën kryesore të zhvillimeve të kohëve 
të fundit. Bazuar nga të dhënat më të reja, konsumi i përgjithshëm njerëzor do të rritet për 69 për qind 
mes viteve 2010-2050. Kjo rritje do të jetë rezultat i shtimit të popullsisë nga 7 në 9 miliardë deri më 
2050.* 

Sipas Organizatës së Ushqimit dhe Bujqësisë (FAO), bujqësia duhet të revolucionarizohet në atë mënyrë 
që kërkesat për ushqim të plotësohen me anë të një menaxhimi për një prodhimtari më të lartë. 
Gjithashtu, prodhimi duhet të jetë i qëndrueshëm dhe të mos shkaktojë ndotje mjedisore. 

Droni është një robot fluturues i cili mund të kontrollohet nga distanca ose mund të fluturojë në mënyrë 
automatike. 

Automjetet ajrore pa pilot (AAP), të njohura ndryshe me emrin dron, kanë qenë të pranishme në tregjet 
komerciale që nga vitet 1980. Sot, përdorimi i dronëve ka një zgjerim mjaft të madh të aplikimit në 
industri të ndryshme.  Sipas një analize nga PwC, vlera e dronëve që përdoren për kryerjen e shërbimeve 
të ndryshme në të gjithat industritë kalon shifrën prej 127 miliardë dollarësh amerikanë. Ndërsa vetëm 
në bujqësi, ajo kap një vlerë prej 32,4 miliardë dollarësh. 

Gjashtë mënyrat e përdorimit të dronëve në bujqësi 
Dronët do ta transformojnë thellësisht bujqësinë, duke mundësuar planifikim dhe strategji bazuar në të 
dhëna reale e që mund të përpunohen. Ka gjashtë mënyra të aplikimit të dronëve në bujqësi: 

1. Analizimi i tokës dhe fushës: Dronët mund të përdoren në përpilimin e hartave
tredimensionale, të cilat shërbejnë mjaft mirë për planifikimin e mbjelljes. Pas mbjelljes, dronët
mund analizojnë tokën karshi kërkesave për ujitje si dhe nivelit të azotit.

2. Mbjellja: Kompani të ndryshme kanë krijuar dronë të cilët e bëjnë vetë mbjelljen e farës, duke
ndikuar kështu në uljen e kostove për mbjellje deri në 85 për qind.

3. Spërkatja: Duke përdorur sensorë të ultrazërit (ultrasonic echoing) si dhe laserë që hetojnë
dritën, dronët mund ta rregullojnë lartësinë karshi relievit gjeografik dhe të parandalojnë
përplasjen. Gjithashtu, dronët mund të skanojnë lirshëm dhe të spërkasin bimët me një
precizitet të lartë sipas kërkesës së tyre. Rezultatet janë mahnitëse: parandalohet ndotja e
ujërave nëntokësore dhe spërkatja mund të bëhet pesë herë më shpejt se me makineri
tradicionale.

4. Vëzhgimi: Një ndër pengesat kryesore në fermat me sipërfaqe të mëdha është vëzhgimi i
prodhimtarisë. Për këtë, një monitorim sa më adekuat ndaj dëmtimeve nga faktorë të jashtëm
është shumë i rëndësishëm, dhe kjo shumë lehtë mund të bëhet me dronë.

5. Ujitja: Duke përdorur sensorë të llojeve të ndryshme, dronët mund të identifikojnë pjesë të
tokës të cilat janë tharë apo kanë nevojë për përmirësim. Si pjesë shtesë e kësaj mund të
llogaritet edhe treguesi i masës gjethore, që pasqyron shëndetin e bimës dhe energjinë që ajo
bimë lëshon.

6. Shëndeti i bimës: Në bujqësi është shumë e rëndësishme me i parandalu sëmundjet sesa me i
shëru ato. Duke skanuar bimët përmes sensorëve me rreze infra të kuqe, dronët identifikojnë
bimët që shfaqin simptoma të padëshirueshme. Po ashtu, mund ta përcjellin rregullisht
shëndetin e bimës. Kështu, fermerët mund të zbatojnë mbrojtje më të saktë si dhe ta
dokumentojnë problemin nëse kanë sigurime mbrojtëse.

Artikulli është shkruar nga Ben Dida, agronom, dhe konsulent në RECURA Agroqendër. Agro Qendra Recura është 
njësi eRECURA Financials e specializuar në ofrimin e shërbimeve këshilluese në fushën e bujqësise të dedikuara 
për agrobizneset në rritje. Qendra fokusohet në ofrimin e shërbimeve për ndërmarrjet bujqësore, qeverinë dhe 
hartuesit të politikave, investitorët, si dhe programet e asistencës teknike nga donatorët. 

http://www.biocarbonengineering.com/
https://www.youtube.com/watch?v=1h-mNBMYb0M&feature=youtu.be

